
వై - ఏముటో! ఊరికేను! మన ఆయుర్వేదానికి ఆంక్షపెట్టేసి, ఆ మ్లేచ్చుడి అసందర్భ వైద్యానికి ఎగడతానంటావేమిటి? వాడు పుటాలెరుగునా, భస్మాలెరుగునా, ఆనవాలెరుగునా. అరిష్టాలెరుగునా? 

రోగి - ఎరుగును. 

వై - ఎరగడు. నీపక్షవాతం వాడికి లొంగదు. 

రోగి - లొంగుతుంది నే పోతాను. 

వై - నువ్వు నడవలేవు, వెళ్ళకు. 

రో - వాడు తెలివి గలవాడయ్యా!

వై - కాడయ్యా, అల్లాకనిపిస్తాడు. నేను కుదరుస్తానయ్యా! 

రో - నీవల్ల కాదయ్యా ! 

వై - వల్లకాకపోతే మంచి కర్రకాళ్ళేనా చేయించి ఇస్తాను. ఆమాటకూడా అనని వాడిదగ్గిరికెళ్ళి అన్నిందాలా పాడవకయ్యా, నీతో చావొచ్చిందీ! 

వీరలింగం - జగ్గయ్యా! ఎక్కడికి? 

జ - పొడుగు కొల్చుగోవాలి. 

వీ - నీ పొడుగు బొగ్గులైనట్టేవుంది. పోలీసులో జేరతావా ఏమిటి?

జ - అబ్బే! నేను ప్రతీసోమవారం కొల్చుగుంటూ ఉంటా నసలు! 

వీ - ఏం?

జ - ఆదివారం ఆదివారం తలంటు పోసుగుంటాను? అంచేత.

రత్నపతి - సురేశం! ఎక్కడికన్నావు ప్రయాణం!

సు - కాశీ. 

ర - ఇది యింకా ఉత్తరాయణమేగావును!  

సు - అయితే? 

ర - ఈ ఆయనంలో మీనాన్నకి ఏమీ ప్రమాదం ఉండకూడదుమరి, దక్షిణాయనం రానీ!

సు - ఎందుకూ? 

ర - ఏకంగా అప్పుడు వెడుదువుగాని! రెండు ఖర్చులు ఎందుకూ! ఎముకలు పొడుంచేసుకోడం ఎందుకూ!

కొడుకు చదువుకోడం తప్ప ఇంకేమీ ఆశించని, ఒక తండ్రి - నువ్విప్పుడు చదివే యఫ్.యే. ఎన్నాళ్ళురా. అబ్బాయి! 

కొ - రెండేళ్ళునాన్నా, ఏం?

తం - యం.యే. అంటారు, అదెన్నేళ్ళు? 

కొ - అదీ రెండే! 


తం - దీనికి మల్లేనే దానికికూడా క్లాసులోజేరి తంటాలు పడాలి గావును!

భమిడిపాటి కామేశ్వరరావు రచనలు - 1

		 ఈ పేజీలో చివరి మార్పు 23 జూన్ 2020న 04:11కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

